Avgerð frá Skatta- og avgjaldskærunevndini

Avgerð tikin: 07.12.2005 

Mál nr.: 05-02-22-21 

Lóg: Skattalógin § 154, § 25 

Skatting av persóni, sum umframt aðra inntøku, eisini hevur inntøku undir DIS skipanini

Samandráttur:

Kærari hevði inntøku undir DIS skipanini, umframt aðra inntøku. Toll- og Skattstova Føroya hevði roknað skattin av samlaðu inntøkuni út og hevði lækkað inntøkuskattin við upphæddini, sum lutfalsliga fall á DIS inntøkuna. Avgerðin varð staðfest.

Avgerð

Upplýst varð í málinum, at kærarin hevði latið inn sjálvuppgávu fyri 2002, har tað sást, at hann umframt aðra inntøku, eisini hevði havt inntøku undir DIS skipanini.

Kærarin:

Kærarin vísir á, at hann frá 1. januar 2002 til 30. apríl 2002 sigldi við farmaskipi undir DIS skipanini, og at hann í hesum tíðarskeiði forvann kr. 106.738.

Restina av árinum hevði hann annað starv, har hann forvann kr. 154.477.

Av DIS-inntøkuni kr. 106.738 hevur hann goldið kr. 0 í skatti.

Av heimainntøkuni kr. 154.477 hevur hann goldið kr. 54.696 í skatti. (uml. 35,4%)

Tann 7. november 2003 fær hann eina eyka rokning upp á kr. 13.723 + 54.696 = 68.419, sum svarar til 44,3% av 154.477.

Tá inntøkan er so lítil, er hon sera hart skattað, og hann roknar við, at Toll- og Skattstova Føroya hevur lagt DIS inntøkuna omaná heimainntøkuna og líknað út frá tí. Kærarin vísir á, at DIS inntøkan er nettoinntøka, har persónurin longu hevur goldið tað, ið gjaldast skal.

Kærarin vísir á, at allir vanligir sjómenn fáa 15% í skattalætta og spyr, hvussu við DIS og heimainntøku hansara.

Toll- og Skattstova Føroya:

Toll- og Skattstova Føroya greiðir frá, at kærarin hevur latið inn sjálvuppgávuna fyri 2002 tann 7. august 2003, har tað framgongur, at hann, umframt aðra inntøku, eisini hevur havt inntøku undir DIS skipanini.

Toll- og Skattstova Føroya vísir á, at sambært § 25 í skattalógini verður roknað alt tað, sum hin skattskyldugi hevur lagt inn í peningi ella peningsvirði, hetta uttan mun til, um inntøkan stavar úr Føroyum ella ikki.

Víst verður eisini á, at § 154, stk. 2 í skattalógini sigur: “Hevur persónur, sum er skattskyldugur eftir § 1 í hesi lóg, fingið løn fyri tænastu á donskum skipi, ið er skrásett í donsku altjóða skipaskrásetingini, lækkar samlaði inntøkuskattur hansara við teirri upphædd, sum lutfalsliga fellur á hesa lønarinntøku.”

Sambært omanfyri standandi reglum er DIS inntøkan skattskyldug, men skattur verður ikki goldin av henni í Føroyum. Toll- og Skattstova Føroya hevur tikið DIS-inntøkuna við í skatta​grund​arlagið og givið honum lækking fyri tann skatt, sum lutfalsliga fellur á DISinntøkuna.

Samlaður skattur 

kr. 113.471

-lækking fyri skatt av DIS-inntøku 
-      45.829

Skattur at gjalda 

kr.   67.642

Viðvíkjandi sjófrádrátti hevur hann fingið frádrátt av inntøku frá Sp/f A. Hinar inntøkurnar geva ikki rætt til sjófrádrátt sambært § 25a.

Kommunala Skattakærunevndin:

Kommunala Skattakærunevndin vísir eins og Toll- og Skattstova Føroya á §§ 25 og 154 í skattalógini. Sambært § 25 skal DIS inntøkan roknast upp í skattskyldugu inntøkuna. § 154, stk. 2 sigur, at skatturin skal lækkast við lutfallinum millum DIS inntøku og samlaðu inntøku. Víst verður eisini til bóklingin “Skatturin 2003”, sum Toll- og Skattstova Føroya gevur út.

Skattskylduga inntøkan er kr. 263.955, og bruttoskatturin av hesum er kr. 113.471.

Sambært § 154, stk. 2 skal skatturin lækkast á henda hátt:

Skattur x útlendsk inntøka/skattskyldug inntøka =

kr. 113.471 x kr. 106.738/263.955= kr. 45.829.

Skattur at gjalda: kr. 113.471 - kr. 45.829 = kr. 67.642.

Hetta er eisini hátturin, sum Toll- og Skattstovan hevur nýtt, og tí metir nevndin, at Toll- og Skatt hevur borið seg rætt at í samband við skattaútrokningina.

Kommunala Skattakærunevndin staðfesti sostatt avgerðina hjá Toll- og Skattstovu Føroya.

Kæran til Skatta- og avgjaldskærunevndina:

Umframt tað, sum kærarin hevur ført fram fyri Kommunalu Skattakærunevndini, vísir hann í kæruni til Skatta- og avgjaldskærunevndina á, at orsøkin til eykarokningina er, at Toll- og Skattstova Føroya hevur lagt DIS inntøkuna afturat tí, sum hann forvann her heima, og tað metir hann ikki vera rætt.

Avgerðin hjá Skatta- og avgjaldskærunevndini:

Kærarin er fult skattskyldugur til Føroya, og tí er útgangsstøðið, at øll inntøka, sum kærarin forvinnur, uttan mun til hvaðani hon stavar frá, skal teljast við í skattskyldugu inntøkuna sambært § 25 í skattalógini.

Tí skal eisini inntøka frá DIS teljast við í skattskyldugu inntøkuna. Men sambært § 154, stk. 2 í skattalógini lækkar samlaði inntøkuskatturin við teirri upphædd, sum lutfalsliga fellur á DIS inntøkuna.

Toll- og Skattstova Føroya hevur roknað skattin av samlaðu inntøkuni út og hevur lækkað inn​tøku​skattin við upphæddini, sum lutfalsliga fall á DIS inntøkuna, sí uppgerðina í avgerðini hjá Kommunalu Skattakærunevndini omanfyri.

Álíkningin fyri 2002 varð sostatt framd í tráð við skattalógina.

Skatta- og avgjaldskærunevndin avgjørdi tí at staðfesta avgerðina hjá Kommunalu Skatta​kæru​nevndini.
